
      Юлі Таўбін


      ВЕРШЫ


      


      


      Адкінуўшы фіранку...


      


      Адкінуўшы фіранку,


      Гляджу праз пыл і дым, —


      Сялянская фурманка


      На бруку гарадскім.


      


      Вітрыны і афішы


      І коміны ўгары...


      Паветра дымам дыша,


      Ў паветры дым і крык.


      


      І вось яна мінае


      Манто і паліто,


      Спакойныя трамваі


      І дзёрзкія аўто.


      


      І ў вуліц ліхаманку


      І ў спёку, ў пыл і дым


      Імчыць мая фурманка


      Па бруку гарадскім.


      


      Жнівень, 1929

    

  


  
    
      Блізкаму


      


      Мне праз тлум і гоманы сталіцы


      За шырокай даллю палявой


      Часта зданню прад вачмі мігціцца


      Нечакана — блізкі вобраз твой.


      


      Недзе там, дзе шолахі і ветры,


      Дзе кастрычнік вольхі абгаліў,


      Можа, пішаш гарадскім паэтам


      Просты, шчыры і адданы ліст.


      


      Выкладаеш сціслы свой жыццёпіс:


      «Быў пастух... Калгаснікам цяпер...


      Дасылаю ў вашую часопісь


      Свой другі — апрацаваны верш».


      


      ...За акном маім шуміць сталіца.


      Дружа мой! За даллю палявой


      Многа вас, нязведаных, таіцца —


      Вось таму так блізкі вобраз твой.


      


      Веру я, што здзейсніцца твой вырак,


      Поле песні трэба шмат араць...


      Прынясеш калісьці ў вершах шчырасць,


      Паслядоўнік, нашчадак і брат.


      


      Ці пачуеш ты мой голас ветлы?


      Недзе там, сярод пажатых ніў,


      Ходзяць ветры і гуляюць ветры


      І кастрычнік вольхі абгаліў.


      


      02.09.1929, Менск

    

  


  
    
      Васількі


      


      Людзі йшлі па плошчах гожых,


      Па праспектах гарадскіх...


      Ты на стыку ўсім прахожым


      Прадавала васількі.


      


      Людзі йшлі і праміналі,


      Не вярталіся ізноў...


      Ім нічога не казалі


      Зоркі-вочы васількоў.


      


      Толькі я, дзівак-паэта,


      Прыпыніўся і сачыў,


      Як пялёсткі з тых букетаў


      Асыпаліся ўначы.


      


      1928, Варонеж

    

  


  
    
      «Вечар... У горадзе вечар... Снягі пасінелі...»


      


      Вечар... У горадзе вечар... Снягі пасінелі...


      І дрыжыць тэлефонная сець...


      Толькі крокі па цёмных, шырокіх панелях


      І ўначы не пакінуць гручэць.


      


      Маладзік у нябёсах блукае бязмежных,


      А на вуліцах — ноч... мітульга...


      І ля бліжняй да нас трансфарматарнай вежы


      Электрычных праменняў дуга.


      


      Знекуль чуюцца гукі фабрычнае песні,


      Недзе дыша магутны матор...


      Вечар... У горадзе вечар... Над горадам месяц.


      А за горадам снежны прастор.


      


      24.01.1929

    

  


  
    
      «Даверлівы — зусім не скептык...»


      


      Даверлівы — зусім не скептык —


      Ўсяму я веру, ўсё цаню...


      Як толькі ноч накіне кепку,


      Лаўлю і шум, і цішыню...


      


      Мне ўсё тут люба...


      Ўсё знаёма —


      Будынка даўняга фасад...


      Ў забытым садзе — патаёма


      Так хітра сплеценых прысад...


      


      Завулкаў ціш і вуліц шумы,


      Недатыкальнай сіні гладзь,


      І гэты дом, і сіні нумар


      На ім:


      16/45.


      


      17.08.1929, Мсціслаўль

    

  


  
    
      За Шылерам


      


      Знаёмыя тамы ізноў я адкрываю,


      Перагартаючы пяшчотнаю рукой...


      Гравюры даўнія уважна разглядаю


      І пазнаю даўнейшы вобраз свой.


      От на палях — сець выпісак, нататак.


      Як гэта некалі ўсё хвалявала!..


      Май


      Жыцця майго — мінулы і забыты,


      Тваіх шляхоў не шкода мне... І даль


      Мне адкрывае ліпень самавіты.


      З усмешкай ціхаю гляджу я на пачатак...


      Але, але!


      «Einmal fur allemal».


      «Здрада і каханне».


      


      27.12.1929, Менск

    

  


  
    
      Ліст


      


      Я. П. Мсціслаўль, 25.XII.1928


      


      Марозны вечар паліць шчокі


      У пешаходаў маладых...


      Прастор начны, прастор шырокі


      Ў вячэрніх колерах заціх.


      


      Заход у бляску не ільсніцца...


      Таполі — вартай векавой...


      Званы з далёкае званіцы


      Даносяць ціхі водгук свой.


      


      Яшчэ снуюць па вулках людзі,


      Яшчэ ліхтар начны не згас,


      Але ўжо хутка, хутка будзе


      Ўладаць усім паўночны час.


      


      Хаджу па ціхіх скрыжаваннях,


      Ўважаю кволы дальні звон,


      І шалы вецер на спатканне


      Наносіць снег на палітон.


      


      Сустрэўся з нейкім на сутыку —


      І цырымонія ізноў:


      Ён прабачэнне мне прамыкаў,


      А, бачна, вылаяць гатоў.


      


      І вось дыхнула гэткай прозай,


      Што забываюцца зусім


      І чары п'янага марозу,


      І хараство пякнейшай з зім.


      


      І вось яшчэ спяяна песня.


      І аднаго б цяпер хацеў,


      Каб у далёкае Палессе


      Мой ветлы голас даляцеў.

    

  


  
    
      «Люблю я край, дзе вечары...»


      


      Люблю я край, дзе вечары


      Ў далёкім небе сцелюць столкі


      І промні ранішняй зары


      Вітаюць юныя пасёлкі.


      


      Там дымнай заніззю палі


      Не будуць звіты і затканы,


      Там буры-ветры размялі


      Сляды забытага кургана.


      


      Цвітуць сады... Сінее высь...


      Бруіцца зорнае насенне...


      Як добра будзе тут калісь


      Зарыцца з галавою ў сене!


      


      Ці пад няўпынны зорны бег


      У неабсяжным сінім глянцы


      Раскласці вогнішча-начлег


      Ля стромкіх сосен на палянцы.


      


      Калоссяў спелых сумны звон


      Супыняць людзі, бы асілкі,


      І прынясуць ім буйны плён


      Зубцамі жорсткімі касілкі.


      


      А потым прыйдзе лістапад, —


      І восень смуглая угледзіць,


      Як будзе вецер лашчыць сад


      І граць на яблынькавай медзі.


      


      Ах, гэты край нізін і круч,


      Равы, суглінкавыя пашы...


      Табе ў адзнаку — «Беларусь»


      Надалі назву продкі нашы.


      


      Люты, 1928, Мсціслаўль

    

  


  
    
      «Мой махнаты Дунай б'е хвастом ля парога...»


      


      Мой махнаты Дунай б'е хвастом ля парога,


      На прыганку завіўся пукаты гарох...


      За парканам удаль пралягае дарога,


      А за даллю ёсць многа прыгожых дарог.


      


      З тых дарог ёсць адна — вілаватай хадою


      Мне з дзяцінства блукаць па ёй вырашыў лёс...


      Буду доўга хадзіць я сцяжынкаю тою


      Пад прывабным і чыстым люстэркам нябёс.


      


      Пройдзе многа гадоў... Будзе гожага многа...


      Я вярнуся спачыць пасля цяжкіх дарог...


      Будзе зноўку Дунай біць хвастом ля парога


      І спадаць на прыганак пукаты гарох.


      


      23.07.1929, м. Самацеевічы

    

  


  
    
      «На вуліцах — мароз і маладзік...»


      


      На вуліцах — мароз і маладзік


      І рэдкі стук рамізніцкіх фурманак...


      Абсыпаны снягамі паштавік


      Ўзыходзіць ціха на суседні ганак.


      


      Я да акна ў задумнасці прынік —


      Акно маё узорамі заслана...


      На вуліцах — мароз і маладзік


      І рэдкі стук рамізніцкіх фурманак.


      


      24.01.1929, Мсціслаўль

    

  


  
    
      На ўсходзе нашага жыцця...


      


      Змітраку Астапенку


      і Аркадзю Куляшову


      


      На ўсходзе нашага жыцця,


      Калі усход гарэў над намі,


      Мы йшлі пад маладосці сцяг


      Неабвузданымі хлапцамі.


      


      Ці быў пад намі пыльны брук


      І гарадоў дарожны камень,


      А ці рамонкавы абрус —


      Адну мы радасць спатыкалі.


      


      І будзем дзякаваць зары,


      Пакуль жыццё у нас не згасне,


      За тайны творчае пары,


      За гэта радаснае шчасце.


      


      І будзем мы ў жыцця прасіць


      Ў неперажытыя нягоды,


      Каб зноў маглі мы перажыць


      Адзінай маладосці годы.


      


      Каб жыў у сэрцы кліч завей,


      Каб мы жылі адным запалам,


      Каб вогнішча былых надзей


      Ніколі ў нас не пагасала.


      


      Зара разгорне горды сцяг


      Ў апошні раз калісь над намі —


      Мы ўспомнім проміны жыцця,


      Калі мы ўсе былі хлапцамі.


      


      І ў ціхім шолаху дуброў,


      І ў прывітанні згукаў дальніх


      Пачуем гамы дзіўных строф


      Для нашых песень развітальных.


      


      Вясёлы вецер для другіх


      Пачне вагаць такія ж пожні,


      І праспяваем мы для іх


      Сваёю песняю апошняй.


      


      06.01.1930, Мсціслаўль

    

  


  
    
      Няма Труса


      


      Паўлюку Трусу


      ў пасмертны вянок


      


      Так проста, жорстка і сталёва


      Чыясьці моцная рука


      Ударыла...


      І труцяць словы:


      «Няма Труса...»


      І вось — Алеся сірацее,


      На быльнягу слязьмі раса...


      Далёка гусі адляцелі —


      Няма Труса...


      Так проста, жорстка і сталёва...


      Увосень — падае краса...


      І труцяць сэрца злыя словы:


      «Няма Труса...»


      


      01.09.1929, Менск

    

  


  
    
      «Панарамы лясоў і балот...»


      


      Панарамы лясоў і балот,


      Краявіды імшыстых нізін...


      І на Захад, на Поўнач, на Ўсход —


      Я ды край мой — адзін на адзін.


      


      Будзь здароў!..


      Пакахай і пястуй


      У абдымках ліпнёвых начэй...


      Чуеш сэрца ўстрывожаны стук,


      Бачыш палкасць гарачых вачэй...


      


      Я прыйшоў ад каменных будоў,


      Ад асфальтавых сцежак і троп,


      Я прынёс табе шчырасць-любоў


      І ў напевах — жалезны настрой.


      


      Я прыйшоў на прасторы палос


      Палюбіць і сказаць, што я сын


      Родных сэрцу лясоў і балот,


      Краявідаў імшыстых нізін.


      


      Ліпень, 1929, м. Самацеевічы

    

  


  
    
      Сірано дэ Бержэрак


      


      Імжа, імжа засцілае свет,


      Размыты дажджамі тракт...


      З разбітаю лютняй ідзе паэт


      Сірано дэ Бержэрак.


      


      Жыццё неўзаметку, як дым, прайшло...


      Пакінута недзе труна...


      Ніхто не частуе яго даўно


      Бадзёрай бутэлькай віна...


      


      Гадоў кавалькады ніхто назад


      Не можа адкінуць бег...


      І месяц смяецца, як тлусты абат,


      Над торбай паэтавых бед.


      


      Імжа, імжа засцілае свет,


      Як смерць васпяны барак...


      З разбітаю лютняй ідзе шкілет —


      Сірано дэ Бержэрак.


      


      Ён песні старыя заводзіць свае,


      Ступіўшы на мой парог,


      І вось ён гэткую песню пяе


      Каля маіх варот:


      


      «...Я шмат даведаўся, шмат пазнаў,


      Я жыў, як жыве менестрэль.


      Пакуль не падрэзалася струна,


      Не ўклала ў труну дуэль.


      


      За мною з палаца імчалі ганцы,


      Я шпагаю іх калоў...


      І ведаў я многа прыгожых жанчын,


      А болей — прыгожых слоў.


      


      Я спаў у труне колькі соцень год,


      І мне абрыдзеў спакой...


      Я ўстаў і стукаю ў дошкі варот


      Параненаю рукой.


      


      ...Пусці, пусці мяне, брат паэт,


      Я дужа прыстаў і знямог,


      Бо гэтак многа змяніўся свет,


      І ўсё патанула ў вякох.


      


      Я ўбачыў — паэты цяпер ужо


      Не чуюць гармоніі слоў.


      Яны хаваюцца ад дажджоў


      За тарчай пісьмовых сталоў.


      


      Шмат свет наш ведаў ганебных плям,


      Але мы паэты былі,


      А тут паэт укладае план


      Сваіх празаічных былін.


      


      ...Пусці, пусці мяне, брат паэт,


      Я хутка навек засну...


      Пакіну жахлівы, як воспа, свет


      І лягу ў сваю труну...


      


      Вось ранне зганяе далёкі туман...


      Пусці мяне, любы, — так


      Яшчэ не прасіў паэт-дуэлянт


      Сірано дэ Бержэрак...»


      . . . . . . . . . . . . . . . . . . . . . . .


      


      Туман расплываецца над зямлёй,


      Тчэ сонца агністы шнур.


      З дакорам глядзяцца на мой пакой


      Вочы старых гравюр...


      


      У іх традыцыйны гарэзны пагляд...


      І лютня цераз плячо...


      Іх вырвала з кнігі два дні назад


      Нажа майго лязо.


      


      Я кідаю выклік і гавару


      Саратнікам на сцяне:


      «Вы толькі калегі мне па пяру,


      Але па настроях — не!


      


      Даўно адышлі вашы дні ў нябыт,


      Даўно пазабыў вас свет...


      Аддайце на могілкі ваш кандуіт,


      Пане заштатны паэт!


      


      Сягоння паэт —


      зусім не такі...


      Асобны гатунак і ранг...


      Ніколі ні ад чыёй рукі


      Не меў я дуэльных ран.


      


      Адзіная зброя мая — гэта кій,


      Што сёлета ў Крыме купіў,


      Але я не з роду кудлатых віцій,


      І з іх я заўсёды кпіў.


      


      Я ведаю цвёрда, каму я пяю,


      Якім навальнічным гадам,


      І песню —


      найлепшую зброю сваю —


      Я класу свайму аддам.


      


      А зараз, калі прыгадаў я вас,


      Дык гэта толькі так...


      Бо змёў тваё імя ўсеўладны час,


      Сірано дэ Бержэрак!»


      


      28.11.1929-20.10.1930, Менск

    

  


  
    
      Ты помніш


      


      Зм.Астапенку


      


      Ты помніш, помніш, безумоўна,


      І тую ноч, і той настрой,


      Што панаваў над намі роўна, —


      І над табой, і нада мной...


      


      Драты дрыжалі пераборам,


      Аб нечым дзіўным месяц сніў,


      І рысы даўняга сабора


      Так чотка млелі ў вышыні.


      


      Нячутна шамацела лісце,


      Саткалі зоры з срэбра ніць...


      У тую ноч мы пакляліся


      Жыць і любіць...


      


      Любіць і жыць.


      І мы жылі... І мы любілі...


      І неслі прагу і любоў...


      Часы дзяціных сноў-ідылій


      Да нас не вернуцца ізноў...


      


      Жыццё далей нас весці стане,


      Надорыць новых песень-дум,


      І мужнай сталасці жаданні


      На нас пячатку пакладуць.


      


      А ўжо не вернецца з гадамі


      Ні тая ноч, ні той настрой,


      Што панаваў тады над намі —


      І над табой, і нада мной.


      


      Ліпень, 1929, Мсціслаўль

